Любовь Тихонова
Удмурт вӧсез улӟытон
Национальной библиотекаын ортчиз «Удмурт оскон» книгаен тодматскон.
Книга аспӧртэмлыко пӧрмемын. Отчы пыртэмын вашкала удмуртъёслэн вӧсяськонзы сярысь научной статьяос, Инмар-кылчинъёслы вӧсяськон но йыбырттон-куриськон сям-йылолъёс. Узыр суредъёсын но туспуктэмъёсын.

Книгаез люказы, дасязы Удмуртиысь калык художник Семён Виноградов но история наукаосъя доктор, профессор Владимир Владыкин.

– Та книгалэн кылдэм сюресэз кузь, – шуэ Семён Виноградов. – 1994-тӥ арын Удмурт шаерысь вӧсяськисьёслэн огазеяськоназы («Удмурт вӧсь») монэ тӧрое пуктӥзы. Со пумысен уно утчаськоно, бугыръяськоно но калыклэсь юалляськоно луиз. Собере, тросэз, вӧсяськон текстъёсты курыса, мыным гожтэт пыр вазиськылыны кутскизы. Куриськонъёсты калыке вӧлмытон вылысь нимысьтыз книга поттон сярысь малпаськыны кутски. Тодосчиослы вазиськи. Тужгес бадӟым юрттэт сётӥз Владимир Владыкин. Со кичӧлтэмен, Финляндиысь М. Кастрен нимо обществое вазиськимы. Со ик книгамес поттыны юрттӥз.

Книгалы ӟеч дунъет сётӥзы культурая, печатья но иворъёсъя министр Дмитрий Иванов, нациосын ужан политикая министрлэн воштӥсез Лариса Буранова, Историяя, кылъя но литературая Удмурт институтэн кивалтӥсь Алексей Загребин. Книгалэн кулэлыкез сярысь малпанъёссэс веразы студентъёс, дышетӥсьёс но библиотекаын ужасьёс.

